
QƏDİM AZƏRBAYCAN ƏRAZİSİNDƏ ZƏRGƏRLİK SƏNƏTİ 

NÜMUNƏLƏRİNİN BƏDİİ-TEXNİKİ XÜSUSİYYƏTLƏRİ 

 

Xülasə: Məqalədə Qədim Azərbaycanın zərgərlik sənətindən bəhs edilir. 

Funksional təyinatı olan torevtikadan və silah sənətkarlığından fərqli olaraq, 

zinət əşyaları bədii metalın sırf dekorativ – yəni bəzək üçün nəzərdə tutulmuş 

“qoludur”. Bir qayda olaraq, zinət əşyalarına əsrlər boyu istifadə olunan, 

spirallardan, romblardan, üçbucaqlardan, dalğalı xətlərdən, şəbəkələrdən və 

digər həndəsi fiqurlardan ibarət ornamentlər tətbiq edilirdi. Bədii metalda 

həndəsi motivlərlə yanaşı, təsviri motivlər də aydın görünür. Onların arasında 

zoomorf təsvirlər bədii stilizasiya səviyyəsi ilə seçilir. Azərbaycanın qədim bə-

zək əşyalarının faktiki materiallarının təhlili antik dövrdə bədii metal sənət-

karlarının incə zövqündən və yüksək texnoloji ustalığından xəbər verir.  

Açar sözlər: bəzək əşyaları, talisman, ornament, spiral, medalyon.  

 

Bəzək əşyaları həmişə bədii metalın ən diqqətçəkən növlərindən biri olub. 

Metalın meydana gəlməsi ilə ortaya çıxan müxtəlif zərgərlik nümunələrinin təd-

qiqi daha əvvəl bir çox zərgərlik nümunələrinin sehrli (qoruyucu) funksiyanı 

yerinə yetirdiyini göstərir. Funksional təyinatı olan torevtikadan və silah sənət-

karlığından fərqli olaraq, zinət əşyaları çox zaman bədii metalın sırf dekorativ – 

yəni bəzək üçün nəzərdə tutulmuş “qolu”na aid edilir. 

Metalın yaranması ilə bağlı meydana çıxan müxtəlif bəzək əşyalarının təd-

qiqi onların böyük əksəriyyətinin ilkin vaxtlarda magik (qoruyucu) funksiya da-

şıdığından xəbər verir. Daha sonra onlara uğur, var-dövlət, xoşbəxtlik və s. gəti-

rən çoxlu sayda fetişlər əlavə olunur.  

Kiçik metal məmulatların qoruyucu və ovsunlayıcı funksiyası tədricən de-

korativ xüsusiyyətlər əldə edərək, bir insan üçün eyni zamanda həm talismana, 

həm də bəzək əşyasına çevrilirdi. Tunc və dəmir dövrlərində zərgərlik məmulat-

larının hazırlanması üçün əsasən mis və tuncdan (sürmədən) istifadə edilirdi. 

Ustalar – qədim zərgərlər müxtəlif ərintilərin xüsusiyyətlərini yaxşı mə-

nimsəmiş və onlardan müxtəlif zərgərlik məmulatları düzəltmişlər. Bəzək əşya-

ları hazırlanması üçün sürmədən, eramızdan əvvəl I minilliyin əvvəllərində isə 

dəmirdən də istifadə edilirdi. Qədim Azərbaycan ərazisində həmişə sürmə və 

mis ehtiyatları olub. Bəzək əşyaları üçün istifadə edilən qalay isə Ön Asiyadan 

və Yaxın Şərqdən gətirilirdi. Metaldan bəzək əşyalarının hazırlanması sənəti 

metal emalı sahəsindəki bir sıra zəruri ardıcıl proseslər –  əritmə, metal və xəli-

tələrin tökülməsi, döymə, oyma, basma, cilalama və s. ilə bağlı idi. Qəlibləri ya-

ratmaq məqsədilə daşdan istifadə olunurdu.  

Bəzək məmulatlarının hazırlanmasında ən çox yayılmış texnoloji proses 

məhsulun ən kiçik detallarının tökülməsinə imkan verən mum modeli idi. Bu 

texnologiya ilə hazırlanmış mum modeli yalnız bir tökmə üçün kifayət edirdi və 

buna görə də belə modellər üzrə hazırlanan zəngin ornamentlərlə bəzədilmiş 

mürəkkəb formalı məmulatlar bir-birinə oxşayırdı, amma eyni zamanda, onların 

hər biri kiçik fərqləndirici xüsusiyyətlərə malik idi.  

Məzmunu və formasına görə müxtəlif olan metal zinət əşyaları və onların 

detalları bəzək məmulatlarının istehsalı və istifadəsinin geniş şəkildə çiçək-

ləndiyindən xəbər verir. Eyni zamanda, bu tapıntılar qədim azərbaycanlılar ara-

sında estetik normaların və zəngin zərgərlik ənənələrinin inkişafının göstəricisi-

dir. Zoomorf obrazlar və heyvan detalları şəklində müxtəlif bəzək əşyaları təkcə 

maddi mədəniyyətin zənginliyini və ya dəfn edilmiş şəxsin sosial vəziyyətini 

deyil, həm də bu və ya digər tarixi dövrdə Azərbaycan ərazisində hakim dini-

ideoloji baxışları əks etdirir. Bir qayda olaraq, öküz, maral, keçi, at və ya quşun 

stilizasiya edilmiş fiqurları həmin əşya sahiblərinin totemik təsəvvürlərinə əsas-

lanır. Sırğalarda, bilərziklərdə, gicgahdan asılan medalyonlarda, sikkələrdə və 

üzüklərdəki müxtəlif heyvanlar və ya onların hissələrinin əks olunduğu kiçik 

zoomorf detallar  şər qüvvələrin və ya ölümün qarşısını alan amulet və qoruyu-

cu funksiyasına xidmət edirdi.  

Metal bəzək əşyalarının üzərinə basılan və döyülən heyvan və ya quş təs-

virləri son tunc və erkən dəmir dövrlərində Azərbaycan bədii metal sənətkarları 

arasında bədii-üslub ənənələrinin, peşə bacarıqlarının və estetik meyarların in-

kişafından xəbər verir.  

Zinət əşyalarına, bir qayda olaraq, əsrlər boyu işlənmiş və cilalanmış spiral-

lardan, romblardan, üçbucaqlardan, dalğalı xətlərdən, şəbəkələrdən və digər 

həndəsi fiqurlardan ibarət ornamentlər əlavə edilirdi. Bədii metalda həndəsi mo-

tivlərlə yanaşı təsvirlər də aydın görünür ki, onların arasında zoomorf motivlər 

bədii üslublaşdırma səviyyəsinə görə fərqlənir. Qədim Azərbaycanın bir çox 

bölgələrinin əhalisi təbiət qüvvələrinə və təbii ünsürlərə sitayiş edirdi. Zərgərlər 

öz dünyagörüşlərinə əsaslanaraq, bu və ya digər dərəcədə öz inanclarını əks et-

dirən simvolik ornamental obrazlar yaradırdılar. Belə ki, qədim zamanlarda ke-

ramika və metal məmulatların üzərində dalğalı xətlər çaya işarə idi. Gicgahdan 

və sinədən asılan dəyirmi medalyonlar günəşi əks etdirir və onun müdafiəsinin 

simvolu idi. Üçbucaq ilahi üçlüyü, paralel xətlər şumlanmış və əkilmiş münbit 

torpağı və s. ifadə edirdi.  

Müxtəlif növ qəbirlərdə skeletlərin müxtəlif yerlərində metal zinət əşyaları 

aşkar edilmişdir. Skelet üzərindəki bəzək məmulatlarının aşkarlanma topoqrafi-

yası onların məqsəd və simvolikasına aydınlıq gətirir.  

"Zərgərlik məmulatlarının obrazlı ifadəlilik vasitəsi kimi əvvəldən formala-

rın plastikası seçilmişdi ki, onların həlli səthi modelləşdirməyə əsaslanırdı” (7, 

12).        

Belə səthi modelləşdirmənin parlaq nümunəsi Xanlardan (indiki Göygöl ra-

yonu) tapılmış  bürünc gicgah medalyonlarıdur. Aşağı relyefdə, basma metodu 

ilə işlənmiş xaçşəkilli motiv günəş başlanğıcını və onun himayəsini simvol-

laşdırır. Uclarında haçalanan xaç şüaları bir növ svastika əmələ gətirir. Svastika 

işarəsi ilə dekorativ başlanğıcın birləşməsi həmin motivi və medalyonun özünü 

dekorativ xüsusiyyətlərə malik özünəməxsus talismana çevirir. 

“Lakin qədim ustalar əsas diqqəti bəzək əşyalarının magik-dini əsasına yö-

nəldirdilər. Təbii materiallardan hazırlanan məhsullar tədricən öz yerini metal 

bəzək əşyalarına verirdi, magik məna da onlara ötürülürdü, bu semantika insan-

ların özləri,  təbiət və kainat haqqında olan mifoloji fikirləri əks etdirirdi” (5, 

12).  

Azərbaycanın qədim bəzək məmulatının faktiki materialının təhlili qədim 

dövrdə bədii metal ustalarının incə zövqündən və yüksək texnoloji məharətin-

dən xəbər verir.  

